آذربایجانین شرفلی اولوسو


هر سؤزدن اؤنجه یئری وار اؤزومون و عایله​می سوْنسوز سایقیلاریمی تک​به​تک دوْستلارا و آذربایجانچی​لیق حرکتی​نین چالیْشانلارینا یئتیره​م، کی بو اؤیونمه​لی، یاخالانما گۆنلرینده بیزی اؤز یاخشی​لیقلارییلا اوتاندیردیلار و ائله​جه​ده گره​کلی​دیر سالامیمی و سایقیمی اوستاد دمیرچی بَیه سونام کی بو مظلوم اولوسون کۆلتورونون و موسیقی​سینین یۆکسلیشی یوْلوندا عؤمورلرین قوْیوبلار، قوْچاچ بیر کیشی کی اؤز دیره​نیش و دایانیشلاری، متین و سانباللی داورانیْشلارییلا ایگیدلر یوردو آذربایجانین اؤیونجلرینه آیری​دان بیر قیْزیل صایفا آرتیردیلار.
ایطّیلاعات باخانلیغی​نین اینفیرادی توتوق ائولریندن تبریزین مرکزی دوستاغینا گتیریلدیکده ایستردیم کؤنلومده قالانمیش دردلریمدن سیزینله دانیشام؛ ایطّیلاعات مأمورلارینین گئجه ایکن ائویمیزه یۆروشلرینین نئجه​لیییندن و آتا-آنامی، تئزلیکله منی اوْنلارا بوراخمالارینا هده​له​مه​لریندن، کیچیک قارداشیمین ایطّیلاعاتدا سوْرغولانماغا چاغریلماسیندان و عایله​مه قوْرخولو و سیْخینتی​لی دوروم یاراتماقدان، اۆسته​لیک، قایین​آتامی ایکی دؤنه ایداره​لرینده گئدیب هده​له​مک کی، نَده​ن قیْزینی بئله بیر آداما وئریب؟!... و اَن سوْنوندا 10 گۆنده​ن سوْنرا توتولماق و ایطّیلاعاتین اینفیرادی توتوق ائولرینده سایقیلی داورانیشلار!!!، کی بئله بیلیره​م هامینیز تعریفین ائشیدیب​سینیز و باشقا سوْرونلار کی بیر سیْرا مصلحت​لره گؤره بو تصمیم​دن واز گئچیب سوسدوم. 

آما سوْن گۆنلرده دوغو آذربایجان عدلیّه​سینین باشچیسی، نجف آغازاده​نین سؤزلری مطبوعاتدا بئله یازیلدی:

"فقر، بیکاری جوانان و فرهنگ پایین در برخی مناطق حاشیه​نشین شهرها از عوامل بحرانزا شمرده شده که عده​ای فرصت​طلب تحت عنوان پان تۆرکیسم و قومیّت​گرا به آن دامن زده و مشکلات اجتماعی ایجاد می​کنند."(مهد آزادی گۆنده​لییی، 4705-جی سای، 30.آبان.85، بیرینجی صایفا)
"یوْخسوللوق، گنجلرین ایشسیزلییی و کۆلتورون آشاغیلیغی شهرلرین بیر سیرا قیْراق بؤلگه​لرینده یاشایانلارین گرگین​لیک یارادان نَده​نلردن ساییْلیب، کی بیر قوروپ گیره​وه​چی، تۆرکچو و قومیت​چی آدیْیلا اوْنا قوْل قاناد وئریب و توْپلومسال چتین​لیکلر یارادیرلار." 
کی اوْنون دئدییینه گؤره: "بوندان سوْنرا یاراماز آداملار و قومیّت​چی اراذیل- اوْباشلار ایله اوْنلارین باشچیلاری کیملیک وئرمکله گؤز آلتینا آلیْناجاقلار، ائله​کی، اوْنلار ایله قارشیلاشماقلا کۆتله و توْپلوم تام گۆوه​نلیک و دینجلیکده یاشاسینلار." 

ایطّیلاعات ایله دوستاغدا بیزیمله اوْلان داورانیشلار تام بونو دۆشوندوردو کی بیزلر هر جۆره جینایتچی​دن، سالدیرقاندان و فیْریلداقچی​دان تهلۆکه​لیییک، نییه کی تبریز دوستاغیندا اۆسته​لیک، سؤیله​نیلن اراذیل - اوْباشلاریندا نئچه گۆنلوک و اوْروجلوقدا بیر آیلیق بوراخیلیردیلار، آما بیز هر آد آلتیندا بوراخیلمادان یوْخسونوق اؤرنک اۆچون اوستاد دمیرچی بَی​لرین ایستکلی دوْستو اوستاد شاطیریانین سایریْلیق یاتاغیندا اوْلدوغو چاغدا ساعاتلیق بوراخمادیلار، اوْنودا مأمورلارلا، و اوْندان سوْنرا توْرپاغا تاپشیرما تؤره​نینده او​ْلمالارین قوْیمادیلار.
سیز ایستکلی​لری محکمه حؤکمومون اوْخوماسینا چاغیرماقلا ــــ کی بیر سیرا یاسال چالیشمالار ایله اوْلایلاری سوچ مدرکی آدیْیلا گؤستریبلر ــــ آغازاده جَنابلاریندان سوْروشورام؛ بو بؤلگه​نین یوْخسول ساخلانیلماسی، آذربایجان گنجلرینین ایشسیزلییی و کۆلتورون آشاغیلیغی کی اوْنلاری گرگین​لیک یارادان نَده​نلردن تانیتدیریبلار، هامان تۆرکچولرین یاراتدیقلاری چتین​لیکلردیمی؟ یوْخسا آذربایجان اولوسونون یوْخسول قالیْنیلماسینی گؤرمک، آذربایجانین قئیرتلی گنجلرینین ایشسیزلییی، ایرانین چئشیدلی بؤلگه​لری آراسیندا آلچاقلیقلا آیری سئچگی​لیک و هامی​دان اؤنملی؛ آشاغی ساخلاماق یوْخ، بلکه تۆرکلرین کۆلتورلری، دۆشونجه​لری و تاریخ کؤکلری میللی بیرلیک آدییلا آرادان آپاریلماسی، بو مظلوم اولوسون حاقلارین آلماقلا، تۆرکچولرین چالیْشمالارینا سوْنوجلانیب​می؟
آیری بیر سوْرغو بو کی، تۆرک گۆنده​لیک و درگیلرینین باغلانماسی و آذربایجانین موسیقی اوْخوللارینین ییْغیشیلماسی ائله بو اسکی یوردون اولوسوندا کۆلتورون یۆکسلمه​سی یوْلوندا سۆرولن سیاستلردندیرمی؟ 

سؤزون سوْنو بوکی، یاشامیمین باشلیغی یاسایا باغلی اوْلماق ایدی و بو گۆنه کیمی 32 ایللیک یاشامیمدا اَن کیچیک قضایی سابیقه​مده یوْخدور، اۆسته​لیک بۆتؤو چاغلاردا خیاوانین یاشیْل چیْراغیندان کئچمه​یه باغلییام (ایراندا یئرینه دۆشمه​میش بیر یاسا!!!)، بوندان​بئله، دیله​ییره​م اراذیل - اوْباشلیق کیملیییمی تئزلیکله منه اؤده​سینلر تا بو ایش ایله اؤزومون عدالت پاییمی آلمیش اوْلام و بو کیچیک قولا گؤره عدالت تام سورولسون.

